
რეზონანსი 
ტრამპის გზავნილი საქართველოს (რეზონანსი) 
ავტ.: ნინო ქეთელაური

აშშ-ს სახელმწიფო მდივნის თანაშემწე, უეს მიტჩელის განცხადებით, აშშ-ის პრეზიდენტი დონალდ ტრამპი მხარს უჭერს 2008 წლის ბუქარესტის სამიტის დეკლარაციას და ნატოს წევრებს მოუწოდებს, იმ დროს აღებული ვალდებულება შეასრულონ. ეს გზავნილი ამერიკელმა დიპლომატმა თბილისში ნატო-საქართველოს სახალხო დიპლომატიის ფორუმის ფარგლებში გააჟღერა. უეს მიტჩელის თქმით, საქართველო ძლიერი პარტნიორია, ვინაიდან ამერიკის გვერდით დგას საერთო საფრთხეების წინაშე ბრძოლაში. 
აშშ-ის სახელმწიფო მდივნის თანაშემწემ ევროპისა და ევრაზიის საკითხებში, ასევე, ხაზგასმით აღნიშნა, რომ "აშშ გმობს რუსეთის მიერ საქართველოს ტერიტორიების ოკუპაციას".

ნატოს გენერალური მდივნის მოადგილის თანაშემწის სახალხო დიპლომატიის საკითხებში - თაჩან ილდემის თქმით კი, მას აქვს მკაფიო გზავნილი საქართველოსთვის, ალიანსი მხარს უჭერს საქართველოს მისწრაფებას ნატოსკენ.

მისი განცხადებით, ცოტა ხნის წინ ბრიუსელში ჩატარდა ნატოს მინისტერიალი, სადაც ასევე აღინიშნა მხარდაჭერა და ხაზი გაესვა საქართველოში მიმდინარე რეფორმების პოზიტიურ ტენდენციას.

რაც შეეხება საქართველოს ხელისუფლების პოზიციას, გამოცემის ცნობით, მმართველ გუნდში აცხადებენ, რომ საქართევლო ნატოსთან ასე ახლოს არასდროს ყოფილა.

პოლიტოლოგი ნიკა ჩიტაძე ყურადღებას ამახვილებს იმ ფაქტზე, რომ ბოლო პერიოდში ამერიკისა და საფრანგეთის პრეზიდენტები და გერმანიის კანცლერი რამდენჯერმე შეხვდნენ ერთმანეთს და მართალია ამ შეხვედრებზე საქართველოს საკითხი დღის წესრიგში არ ყოფილა, თუმცა, სტრატეგიულ პარტნიორებს შორის ურთიერთობის გამყარება პოზიტიური ნაბჯია. – „უფრო მეტი შანსი არსებობს, რომ ნატოს წამყვანი სახელმწიფოები დაიყოლიონ და ამ საკითხში კონსენსუსის მიღწევა მოხდეს“, - აცხადებს ნიკა ჩიტაძე და ხაზს უსვამს, რომ თუკი საქართველო ნატოს წევრი დაჩქარებული წესით გახდება და ოკუპირებულ ტერიტორიებზე ნატოს მეხუთე მუხლი არ ამოქმედდება, ეს იმას არ ნიშნავს, რომ საქართველის ტერიტორიული მთლიანობა საფრთხის წინაშე დგება.
საქართველოს საგარეო საქმეთა ყოფილი მინისტრის - ირაკლი მენაღარიშვილის თქმით, ალიანსის მიერ გადაწყვეტილების მიღების პროცესში აშშ-ის მოსაზრებას უდიდესი მნიშვნელობა აქვს, შესაბამისად, აღნიშნული განცხადება საკმაოდ მკაფიო გზავნილია.

იგი აღნიშნავს, რომ განვლილ პერიოდში საქართველოს მიერ ნატოსთან ერთად გაწეულმა სამუშაომ ბევრი რამ ჩვენდა სასიკეთოდ შეცვალა, მათ შორის, პარტნიორი ქვეყნების დამოკიდებულებაში. – „როდესაც საკითხი დადგება ნატოში საქართველოს გაწევრიანებასთან დაკავშირებით, ღრმად ვარ დარწმუნებული, რომ ამ თემას მოწინააღმდეგე და ოპონენტი არ ეყოლება“, - აცხადებს ირაკლი მენაღარიშვილი.
"როდესაც ნატოში საქართველოს გაწევრიანების საკითხი დადგება, ამას მოწინააღმდეგე არ ეყოლება" (რეზონანსი) 

ავტ.: ნინო ქეთელაური
ინტერვიუ ირაკლი მენაღარიშვილთან 

ირაკლი მენაღარიშვილი უეს მიტჩელის განცხადებაზე საუბრობს, რომლის თანახმადაც, აშშ-ის პრეზიდენტი დონალდ ტრამპი მხარს უჭერს 2008 წლის ბუქარესტის სამიტის დეკლარაციას და ნატოს წევრებს მოუწოდებს, იმ დროს აღებული ვალდებულება შეასრულონ. მენაღარიშვილი ფიქრობს, რომ ეს განცხადება უმნიშვნელოვანესი გზავნილია საქართველოსთვის, რადგან ამერიკა ალიანსის წამყვანი წევრია. 
„მე ვფიქრობ, განვლილ პერიოდში საქართველოს მიერ ნატოსთან ერთად გაწეულმა სამუშაომ ბევრი რამ შეცვალა, მათ შორის, ჩვენი პარტნიორების დამოკიდებულებაში. შესაბამისად, როდესაც საკითხი დადგება ნატოში საქართველოს გაწევრიანებასთან დაკავშირებით, ღრმად ვარ დარწმუნებული, რომ ამ თემას მოწინააღმდეგე და ოპონენტი არ ეყოლება“, - აცხადებს მენაღარიშვილი. 

როგორ იზარალებს საქართველოს ეკონომიკა უვიზო მიმოსვლის შეჩერებით (რეზონანსი) 

ავტ.: თამუნა მუკბანიანი

სტატიის თანახმად, ევროკავშირის მიერ საქართველოსათვის გამარტივებული სავიზო რეჟიმის შეჩერებაზე ბოლო პერიოდში აქტიურად მიმდინარეობს საუბარი. თემა განსაკუთრებით მწვავედ დგას გერმანელი პოლიტიკოსების მხრიდან. ჟურნალისტი წერს, რომ თუკი შეჩერების მექანიზმი ამოქმედდა, ევროპიდან ქართველი არალეგალების მასობრივი დეპორტაცია დაიწყება, რაც ეკონომიკურად მძიმე დარტყმა იქნება საქართველოსათვის.

ეკონომიკის მეცნიერებათა დოქტორი პაატა აროშიძე ამბობს, რომ უვიზო მიმოსვლის შეჩერება უდავოდ უარყოფითი მოვლენა იქნება ქვეყნისათვის როგორც ეკონომიკური, ისევე პოლიტიკური და იმიჯის თვალსაზრისითაც.

„მკაცრი ზომების გატარების შემთხვევაში აუცილებლად შემცირდება ევროპული ინვესტიციები, როგორც არასანდო ქვეყანაში. ეს აისახება დღეს არსებულ საერთაშორისო მხარდაჭერაზეც. საქართველოს ხელისუფლებამ შემხვედრი ნაბიჯი გადადგა, რათა შარშანდელი მონაპოვარი შენარჩუნდეს - ქვეყანამ საკუთარ თავზე აიღო ვალდებულება, რომ 90 დღის შემდეგ თავად მოძებნოს დამრღვევი პირი. ეს და სხვა ნაბიჯები მაიმედებს, რომ ვილზალიბერალიზაცია არ შეჩერდება“, - დასძენს აროშიძე. 

თსუ-ს ანალიზისა და პროგნოზირების ცენტრის დირექტორი ვახტანგ ჭარაია ამბობს, რომ პირველ რიგში, ვიზალიბერალიზაციის შეჩერება შეამცირებს ფულად გადმორიცხვებს. სერიოზული პრობლემა იქნება ქვეყნისათვის, თუკი ჩვენი მოქალაქეები ვეღარ შეძლებენ შენგენის ზონაში მუშაობას როგორც ლეგალურად, ასევე თუნდაც არალეგალურადაც. ჭარია აქვე ყურადღებას ამახვილებს იმ ფაქტზე, რომ თუკი ევროპასთან უვიზო მიმოსვლა შეჩერდება, ეს საქართველოში პრორუსულ განწყობებს გაზრდის. 

„საერთოდ კი, უვიზო მიმოსვლით ხეირობს არა მხოლოდ საქართველო, არამედ ევროკავშირიც. არალეგალებისა და "ჩარჩენილი" მოქალაქეების გარდა, დიდია იმ ადამიანების რიცხვი, რომლებიც ტურისტებად მიდიან ქვეყნიდან და იქ არცთუ ცოტას ხარჯავენ. მხოლოდ საბარათე სისტემით 2017 წელს რამდენიმე ასეული მილიონი ლარი იყო დახარჯული. ეს შეიძლება არ არის ძალიან მნიშვნელოვანი თანხა ევროპისათვის, თუმცა არც უმნიშვნელოა“, - აცხადებს ჭარია. 
დიდი მიწისქვეშა გაფიცვის მოლოდინში (რეზონანსი) 

ავტ.: მარი გოცირიძე

სტატიაში ნათქვამია, რომ თბილისის მეტროპოლიტენის მემანქანეები გაფიცვას აპირებენ, რასაც 3 მაისს მეტროს პარალიზება მოჰყვება. მერია ირწმუნება, რომ მიწისქვეშა ტრანსპორტი არ გაჩერდება. თუმცა, ყველაზე მთავარი სადავო საკითხი - ხელფასების მომატება - კვლავ გადაუჭრელია, დათმობას კი არც ერთი მხარე არ აპირებს.

მემანქანეები თბილისის სატრანსპორტო კომპანიისგან ხელფასის მომატებას ითხოვენ. მათი აზრით, საათობრივი ანაზღაურება 7-დან 10 ლარამდე უნდა გაიზარდოს.

დამოუკიდებელი პროფესიული კავშირის ინფორმაციით, გაფიცვას თბილისის სატრანსპორტო კომპანიაში დასაქმებული 240-ვე მემანქანე აპირებს. მასობრივი გაფიცვის შემდეგ გაურკვეველი დარჩება იმ 300 ათასამდე მგზავრის ბედი, რომელსაც ყოველდღიურად მეტრო ემსახურება.

თბილისის მერი კახა კალაძე თბილისის მეტროპოლიტენის თანამშრომლების შესაძლო გაფიცვას მალევე გამოეხმაურა და აღნიშნა, რომ არსებული ეკონომიკური მდგომარეობიდან გამომდინარე, ხელფასების მატებაზე საუბარი შეუძლებელია. კალაძე დარწმუნებულია, რომ მეტრო იმუშავებს და მისი პარალიზება არ მოხდება.

საგანგებო განცხადება გაავრცელა „თბილისის სატრანსპორტო კომპანიამ“, სადაც ნათქვამია, რომ ცალკეული თანამშრომლებისთვის ხელფასების ზრდა დანარჩენი დასაქმებულების სამართლიან პროტესტს გამოიწვევს. კომპანიამ მეტროს მემანქანეების ხელფასების ზრდის დინამიკაც წარმოადგინა, საიდანაც ირკვევა, რომ 2013-2017 წლებში  მემანქანე ინსტრუქტორის ხელფასმა 1824 ლარიდან 2158 ლარამდე მოიმატა, ხაზის მემანქანის ანაზღაურებამ კი - 1605 ლარიდან 1827 ლარამდე გაიზარდა. 
1-მილიონიანი არმია მევახშეებისა და ლომბარდებისკენ დაიძვრება (რეზონანსი) 

ავტ.: ნათია ლომიძე

გამოცემის ცნობით, ეროვნული ბანკის მიერ მომზადებული ცვლილებები მოსახლეობაზე, შესაძლოა, სასიკეთოდ არ აისახოს, რადგან კრედიტებზე ახალი რეგულაციის შემოღების შემდეგ 1 მლნ მომხმარებელს სესხით სარგებლობა შეეზღუდება. ამ მიზეზის გამო ისინი დაფინანსების სხვა წყაროს მოძებნიან და კერძო გამსესხებლებთან გადაინაცვლებენ. 

საუბარია ცვლილებათა პაკეტზე, რომლის თანახმადაც, დაუდასტურებელი შემოსავლის მქონე ადამიანებს სესხებზე წვდომა ეზღუდებათ. სებ-ის სამუშაო დოკუმენტში აღნიშნულია, რომ აკრძალულია სესხის გაცემა, როდესაც კრედიტის მომსახურებისა და სესხის უზრუნველყოფის კოეფიციენტი აღემატება დადგენილ ზღვარს, ანუ გამსესხებელს არ შეეძლება, პირს სესხის მომსახურებაში შემოსავლის კონკრეტულ პროცენტზე მეტი მოსთხოვოს.
საბანკო სფეროს სპეციალისტები აცხადებენ, რომ სებ-ის მიერ გატარებული ცვლილება შედეგს არ მოიტანს და არაეფექტური იქნება.

მიწის უფასო რეგისტრაციის პროგრამამ ცუდად იმუშავა  - სასოფლო-სამეურნეო მიწის 80% კვლავ სახელმწიფოს საკუთრებაში რჩება (რეზონანსი)

ავტ.: მარი ჩიტაია

გამოცემა წერს, რომ სასოფლო სავარგულების დაახლოებით 4/5 კვლავ სახელმწიფოს საკუთრებაში რჩება. რეგისტრირებული მიწის მოცულობა 500 ათასი ჰა-ს ფარგლებშია. მიწის დასაკუთრებას მოსახლეობის დიდი ნაწილი უფასო რეგისტრაციის ფარგლებშიც ვერ ახერხებს, რაც ხდება იმის გამო, რომ ერთი შეხედვით "მარტივი" პროცედურა სინამდვილეში სულაც არ არის ასეთი. 

მიწის რეგისტრაციის დაბალ ტემპს აკადემიკოსი პაატა კოღუაშვილი ბიუროკრატიულ ბარიერს უკავშირებს და დასძენს, რომ რეგისტრაცია სინამდვილეში საკმაოდ რთულ პროცედურებს მოიცავს, რის გასამკლავებლადაც ქართველი გლეხების ნაწილს არც ფინანსური სახსრები აქვს და არც შესაბამის ინფორმაციას ფლობენ.

ეკონომიკური პოლიტიკის ექსპერტთა ცენტრის დამფუძნებელი მათე გარდავა ამბობს, რომ მიწის რეგისტრაციასთან დაკავშირებით ძირეული ცვლილებებია განსახორციელებელი, რომ მიწა, იშვიათი გამონაკლისის გარდა, მასობრივად გადავიდეს კერძო მფლობელობაში.

მისი აზრით, ყველაზე მარტივი მეთოდია, რომ მთავრობამ დაურეგისტრირებელი მიწის პრივატიზება სამომავლოდ უფასოდ მოახდინოს.

წელს უფრო მეტი ტყე დაიწვება?! (რეზონანსი) 

ავტ.: მარი ჩიტაია

სტატიაში ნათქვამია, რომ ბოლო კვირების განმავლობაში უკვე რამდენიმე ტყის ხანძარი დაფიქსირდა, პრევენციისთვის კი არაფერი კეთდება. სპეციალისტები ზაფხულის დადგომასთან ერთად ხანძრების რაოდენობის მატებას პროგნოზირებენ. მათი თქმით, საქართველოში ტყის მასივის დიდი ნაწილი დეგრადირებულია, რაც ხანძრის რისკს ზრდის. 
„რაც მეტი ნაკადულია ტყეში და რაც ჯანსაღია ტყე, ხანძრის რისკი მცირეა, მაგრამ ჩვენი ეკოსისტემის დიდი ნაწილი დეგრადირებულია და ცეცხლიც ადვილად ჩნდება", - აცხადებს რეზო გეთიაშვილი და დასძენს, რომ რისკის შესამცირებლად სახელმწიფოს მხრიდან ხანძარსაწინააღმდეგო ზომები დროულად არის მისაღები.
ახალი თაობა

„ივანიშვილი პრემიერი უნდა გახდეს“ (ახალი თაობა) 

ავტ.: ნათია ხურცილავა 

ინტერვიუ ვახტანგ ძაბირაძესთან 

ვახტანგ ძაბირაძე „ახალ თაობასთან“ ინტერვიუში „ენდიაის“ კვლევის შედეგებს ლოგიკურს უწოდებს და ამბობს, რომ ახლა საზოგადოებას „ქართული ოცნებისგან“ გაუცხოება ეწყება, შესაბამისად, გასაკვირი არ არის, რომ მოსახლეობის დაახლოებით 60% პოლიტიკური პროცესებისგან დისტანცირებას არჩევს. რესპონდენტი მიიჩნევს, რომ თუ არ მოხდება ნეგატიური მუხტის განეიტრალება და საზოგადოებაში იმედისა და მოლოდინის გაჩენა, მაშინ ქვეყანა იმავე წრეზე იტრიალებს, რომელზეც 30 წელია ტრიალებს. 
რაც შეეხება პრემიერისა და პრეზიდენტის საქმიანობის შესაფასებელ მაჩვენებლებს, ვახტანგ ძაბირაძე ფიქრობს, რომ მათი რეიტინგი მილევადია და ეს ბუნებრივია. – „თუმცა, თუ ამ პროცენტებს შევხედავთ, მე ვიტყოდი, რომ ერთსაც და მეორესაც საკმაოდ მაღალი პროცენტული მაჩვენებლები აქვთ“, - დასძენს რესპონდენტი. 
ძაბირაძე ბიძინა ივანიშვილის პოლიტიკაში დაბრუნებასაც აფასებს. მისი აზრით, ექსპრემიერს აღარ აქვს ის რეიტინგი რაც 2011-2012 წლებში ჰქონდა, თუმცა, ის ერთადერთი ლიდერია, რომელსაც გარკვეული პოლიტიკური კაპიტალი კიდევ გააჩნია. ძაბირაძე მიიჩნევს, რომ ბიძინა ივანიშვილს ქუჩის აქციებისა და დაპირისპირებების თავიდან ასაცილებლად დაახლოებით ერთი წელი აქვს ვადა. რესპონდენტი აქვე დასძენს, რომ ივანიშვილის პოლიტიკაში დაბრუნება კარგია, მაგრამ ვითარების გამოსასწორებლად მხოლოდ პარტიის თავმჯდომარის პოსტი საკმარისი არაა. 
„ივანიშვილის დაბრუნება პარტიაში პოლიტსაბჭოს უფროსად, მაგონებს პოლიტბიუროს და სხვა არაფერს. ადრე არსებობდა პოლიტბიურო, რომელიც იღებდა გადაწყვეტილებებს, რომელიც მთავრობას უნდა შეესრულებინა. ამ დროს, მთავრობას აქვს ლეგიტიმაცია, პოლიტბიუროს არ აქვს. ეს უკვე სამართლებრივი ჩარჩოდან აცდენას ნიშნავს. 
საპრეზიდენტო არჩევნების შემდეგ ივანიშვილმა პრემიერის პოსტი უნდა დაიკავოს. მას აქვს პოლიტიკური კაპიტალი და პრემიერს უნდა ჰქონდეს პოლიტიკური კაპიტალი. პრეზიდენტის პოსტზე თუ იქნა არჩეული, ჩვენ მივიღებთ დე ფაქტო საპრეზიდენტო მმართველობას, მაშინ როდესაც დე იურე საპარლამენტო მმართველობა გვაქვს. ეს იქნება აბსურდი, ამიტომ სანამ ამ აბსურდებში ვიტრიალებთ, ასეთი ვითარება გვექნება“, - აცხადებს ძაბირაძე. 
„ქართული მარშის წევრები საგანელიძისა და გახარიას გამო დაიჭირეს“  - თამარ იოვაშვილი: „ქართულ ოცნებას“ შვიდი პოლიტპატიმარი ჰყავს (ახალი თაობა) 

ავტ.: შორენა მარსაგიშვილი 

„ქართული მარშის“ ერთ-ერთი ლიდერის, ლადო სადღობელაშვილის დედა აცხადებს, რომ დღეს, პირველ მაისს მთავრობის ადმინისტრაციასთან დაკავებული „მარშელების“ ოჯახის წევრები საპროტესტო აქციას დაიწყებენ და შიმშილობას გამოაცხადებენ. იოვაშვილი ამბობს, რომ „ქართული მარშის“ შვიდივე წევრი პოლიტპატიმარია და შიმშილობა იქამდე გაგრძელდება, სანამ მათი ციხიდან გათავისუფლების მოთხოვნა არ დაკმაყოფილდება. 

თამარ იოვაშვილი დარწმუნებულია, რომ „ქართული მარშის“ წევრები არა „რუსთავი ორთან“ მომხდარი ინცინდენტის, არამედ მათი გამოთქმული კრიტიკული განცხადებების გამო დააკავეს. იოვაშვილის თქმით, მისი შვილი ხშირად აკრიტიკებდა გიორგი გახარიასა და დავით საგანელიძეს და მათ ახალგაზრდების დაკავებით იძიეს შური. 

„ქართული მარშის“ წარმომადგენლების ოჯახის წევრები პრემიერ-მინისტრთან შეხვედრასაც ითხოვენ. – „30 აპრილს ჩვენ მთავრობის ადმინისტრაციას მივმართეთ  და ვითხოვეთ კვირიკაშვილთან შეხვედრა. შესაძლოა, პრემიერს არ ეცალოს, მაგრამ მის წარმომადგენელს ხომ შეუძლია მოგვისმინოს. ეს შეხვედრა თუ არ შედგა, ჩვენ ეგრევე ვიწყებთ შიმშილობას. ჩვენ სხვა გზა უბრალოდ აღარ დაგვრჩა. პირადად მე, იმედი არ მაქვს, რომ მთავრობა მოგვისმენს. მათ ჩვენი მოსმენა რომ სდომოდათ, ეს ბიჭები ამდენი ხანი ციხეში არ ეყოლებოდათ“, - აცხადებს თამარ იოვაშვილი. 

ლადო სადღობელაშვილის დედა შინაგან საქმეთა მინისტრსაც მიმართავს და მისი შვილის ტელეფონის დაბრუნებას ითხოვს, სადაც მნიშვნელოვანი ვიდეო მასალაა შენახული. 

თამარ იოვაშვილი საზოგადოებას ლადო სადღობელაშვილის განცხადებასაც აცნობს. სადღობელაშვილი თავს პოლიტპატიმარს უწოდებს და განმარტავს, რომ პროტესტის უკიდურეს ფორმას სამართლიანობის მოთხოვნით მიმართავს. 
„ივანიშვილს გარემოცვა დეზინფორმაციას აწვდიდა“ - ზაალ კასრელიშვილი: „ყოფილი პრემიერი იმაზე უფრო მყარ პოზიციაზე დაბრუნდა, ვიდრე აქამდე იყო“  (ახალი თაობა) 

ავტ.: შორენა მარსაგიშვილი 

ინტერვიუ ზაალ კასრელიშვილთან 

ზაალ კასრელიშვილი ბიძინა ივანიშვილის პოლიტიკაში დაბრუნებას სახელმწიფო უსაფრთხოების სამსახურის მომზადებულ კონცეფციას უკავშირებს. მისი თქმით, სუს-ის ანგარიშის შემდეგ, ფაქტობრივად, ლუსტრაციის კანონი ამოქმედდა და ბევრ რამეს მოეფინა ნათელი. კასრელიშვილის ინფორმაციით, ბიძინა ივანიშვილს მისი გარემოცვა დეზინფორმაციას აწვდიდა და არასწორ სურათს უხატავდა, თუმცა, ექსპრემიერმა ყველაფერი გაიგო და სწორედ ამიტომ გადაწყვიტა პოლიტიკაში დაბრუნება. 
რესპონდენტი ფიქრობს, რომ ყოფილი პრემიერი იმაზე უფრო მყარ პოზიციაზე დაბრუნდა, ვიდრე აქამდე იყო.

ზაალ კასრელიშვილი ინტერვიუში ინიციატივას აჟღერებს  – „ყოფილი პრემიერი ახლა ძალიან მყარ პოზიციაზეა და ძალიან კარგი იქნება, თუ საქართველო ბრიტანულ მოდელზე გადავა. ბრიტანული მოდელის მიხედვით, არჩევნებში გამარჯვებული პარტია ირჩევს პრემიერსაც და მთავრობასაც. მმართველი პარტია და პოლიტსაბჭო აკონტროლებს სიტუაციას, ანუ მხოლოდ ერთ ადამიანთან კონტაქტი აღარაა“, - განმარტავს კასრელიშვილი. 
კასრელიშვილი ინტერვიუში საგარეო პოლიტიკაზეც საუბრობს. მისი თქმით, რუსეთის პოზიციები სუსტდება და ოფიციალური კრემლი, კავკასიაზე გავლენას კარგავს. 
„სააკაშვილს საქართველოში რევოლუციის გამეორება შეუძლია“  - თენგიზ დიხამინჯია: რაც შევარდნაძემ გააკეთა, დაახლოებით იგივეს აკეთებს ეს ხელისუფლება (ახალი თაობა) 

ავტ.: გულიკო ბალაძე 

ინტერვიუ უზენაესი საბჭოს ყოფილ დეპუტატ თენგიზ დიხამინჯიასთან 

უზენაესი საბჭოს ყოფილი დეპუტატი თენგიზ დიხამინჯია აცხადებს, რომ „ქართული ოცნება“ ედუარდ შევარდნაძის გზას იმეორებს და „ნაციონალურ მოძრაობას“ რეაბილიტაციის საშუალებას აძლევს, რის გამოც, მიხეილ სააკაშვილს ახალი რევოლუციის მოწყობის შესაძლებლობა უჩნდება. დიხამინჯიას განმარტებით, ბიძინა ივანიშვილმა „შუას გასაკრეფად“ ყველა ღონე იხმარა და მრავალპარტიული პოლიტიკური გარემოს არსებობის იდეა ჩაკლა. რესპონდენტი ხაზს უსვამს, რომ თუკი ქვეყანაში მდგომარეობა არ გამოსწორდება და სოციალურ-ეკონომიკური პირობები არ გაუმჯობესდება, რევოლუცია გარდაუვალი იქნება და ბიძინა ივანიშვილის პოლიტიკაში დაბრუნება ვერაფერს შეცვლის. 
თენგიზ დიხამინჯია „ახალ თაობასთან“ საუბრისას უკმაყოფილებას სამართლიანობის აღდგენის საკითხზეც გამოთქვამს და ამბობს, რომ მიხეილ სააკაშვილს ბრალი მესამეხარისხოვან საქმეებზე აქვს წაყენებული, მთავარი საკითხები კი უყურადღებოდაა დატოვებული. 

„ხელისუფლების უმაღლესი თანამდებობის პირები სიკვდილით ვაჭრობენ და ამ სიკვდილს ყიდიან მოზარდებზე“  - ჯონდი ბაღათურია: მათ გვარებს დღეს ვერ გეტყვით! (ახალი თაობა) 

ავტ.: ნონა ცაბაძე 
ინტერვიუ ჯონდი ბაღათურიასთან 

ჯონდი ბაღათურია ამბობს, რომ კლუბებში ყოველთვიურად ათეულობით ადამიანი კვდება ნარკოტიკის მოხმარების გამო, თუმცა, სამართალდამცველები ამ ფაქტებზე არ რეაგირებენ, რადგან ხელისუფლების უმაღლესი თანამდებობის პირები ნარკობიზნესს მფარველობენ. ბაღათურიას თქმით, მას ამჟამად კონკრეტული მაღალჩინოსნების ვინაობის გაღერება არ სურს, თუმცა, მათ საზოგადოება აუცილებლად მოსთხოვს პასუხს. 
პოლიტიკოსი მოსახლეობას ქუჩაში გამოსვლისა და ნარკოპოლიტიკის გამკაცრებისაკენ მოუწოდებს. მისი თქმით, თუკი ქუჩაში ასი ათასობით ადამიანი გამოვა, ხელისუფლება იძულებული გახდება კანონი გაამკაცროს და გარკვეული ზომები მიიღოს. ბაღათურია უახლოეს მომავალში პარლამენტში საკანონმდებლო პაკეტის შეტანას გეგმავს, რომლის თანახმადაც, ნარკოტიკებით მოვაჭრე პირებს სამუდამო პატიმრობა უნდა მიესაჯოთ. 

რესპონდენტი ბრალდებებს პარლამენტის წევრებსაც უყენებს.  – „მიბრძანდით, პარლამენტის ჯანდაცვის კომიტეტში. ამოიღეთ კანონპროექტი, რომელსაც ხელს აწერს „ქართული ოცნების“ 5 დეპუტატი. იქ პირდაპირ წერია, რომ ნებისმიერი ნარკოტიკის საქართველოში შემოტანა ან საქართველოდან გატანა, საერთაშორისო ტრანზიტი, შეძენა, შენახვა, გადაზიდვა, გადაგზავნა და წარმოება დიდი ოდენობით, თანამდებობის გამოყენებით და არა ერთგზის, ისჯება 100 ლარით“, - აცხადებს ბაღათურია. 
- 1 -

